Nafarroako Parlamentuko Mahaiak, 2019ko azaroaren 18an egindako bilkuran, erabaki hau hartu zuen, besteak beste:
Nafarroako Foru Eraentza Berrezarri eta Hobetzeari buruzko Lege Organikoaren 19.1.b) artikuluak aitortzen dion legegintza-ekimena erabiliz, Adolfo Araiz Flamarique jaunak Nafarroako Tributuei buruzko abenduaren 14ko 13/2000 Foru Lege Orokorra aldatzen duen Foru Lege proposamena aurkeztu du.
Hori horrela, Legebiltzarreko Erregelamenduko 148. artikuluan ezarritakoarekin bat, Eledunen Batzarrari entzun ondoren, hona
ERABAKIA:
1. Agintzea Nafarroako Parlamentuko Aldizkari Ofizialean argitara dadin Nafarroako Tributuei buruzko abenduaren 14ko 13/2000 Foru Lege Orokorra aldatzen duen Foru Lege proposamena.
2. Foru lege proposamen hori Nafarroako Gobernuari igortzea, Erregelamenduko 148. artikuluan ezarritako ondorioetarako.
Iruñean, 2019ko azaroaren 18an
Lehendakaria: Unai Hualde Iglesias
Foru Lege proposamena, zeinaren bidez aldatzen baita Nafarroako Tributuei buruzko abenduaren 14ko 13/2000 Foru Lege Orokorra
ZIOEN AZALPENA
Nafarroako Kontuen Ganberari buruzko abenduaren 20ko 19/1984 Foru Legeak 8.d) artikuluan xedatzen duenez, erakunde horrek zilegi izanen du, bere ekimenez eta bere fiskalizazio programan oinarrituta, Parlamentuari jakinarazteko modukotzat jotzen dituen txostenak egitea.
Kontuen Ganberak eginiko zenbait jarduketatan, Nafarroako Tributu Ogasunak, oinarri harturik Nafarroako Tributuei buruzko abenduaren 14ko 13/2000 Foru Lege Orokorraren 105.1 artikuluan ezarritakoa, ezezkoa eman die kontrolerako eta fiskalizaziorako organoak eginiko informazio-lagapeneko eskaerei.
Berriro ez daitezen gerta halako egoerak, non Tributu Ogasunak informazioa ukatzeak eragotzi edo mugatu egiten duen Kontuen Ganberaren fiskalizazio ahalmena, aitortuta dagoena 19/1984 Foru Legearen 1. artikuluan eta Foru Hobekuntzaren 18. bis artikuluan, beharrezkoa gertatzen da Nafarroako Tributuei buruzko abenduaren 14ko 13/2000 Foru Lege Orokorraren 105.1 artikulua aldatzea; izan ere, zerga-informazioaren erreserbarako eskubideak ez luke eraginik izan beharko Kontuen Ganberarengan, honek bere eginkizunen jardunean Ogasunari datuak edo jardun horretarako premiazkoa duen informazioa eskatzen dizkionean. Zerga-informazioaren erreserbarako eskubidea ez denez eskubide absolutua, datuak hirugarrenei –kasu honetan, Kontuen Ganberari– laga edo jakinaraztea posible izanen da baldin lege mailako arau batek ahalbidetzen badu, lagatze horrek oinarri zilegia badu eta proportziozkoa bada.
Artikulu bakarra. 105.1 artikuluaren g) letra aldatzen da. Honela gelditzen da idatzita:
“g) Elkarlana Comptos Ganberarekin, haren fiskalizazio eginkizunen jardunaren barrenean”.
Azken xedapenetako lehenbizikoa. Indarra hartzea.
Foru lege honek Nafarroako Aldizkari Ofizialean argitara eman eta biharamunean hartuko du indarra.
